
	1. ՀՀ վարչապետի աշխատակազմի իրավաբանական վարչություն
	29.09.2025թ.

	
	         N 02/11.7/31645-2025

	1. Նախագծի 1-ին հավելվածի 105-րդ կետի համաձայն՝ ցերեկային կենտրոնը կարող է իրականացնել երեխայի մասնակցությամբ օրենսդրությամբ չարգելված միջոցառումներ՝ այդ երեխայի ծնողի կամ այլ օրինական ներկայացուցչի գրավոր համաձայնության դեպքում, որտեղ հստակեցման անհրաժեշտություն ունի այն հարցը, թե հիշյալ միջոցառումներն ինչին են ուղղված լինելու (օրինակ՝ որոշակի կարիքների բավարարմանը կամ այլ):
	1. Ընդունվել է: Մասնավորացվել է, որ երեխայի մասնակցությամբ միջոցառումները բխելու են երեխաների կարիքների գնահատման արդյունքներից։ 

	2. Նախագծի վերնագիրը բովանդակային առումով չծանրաբեռնելու նպատակով, առաջարկում ենք նախագծի վերնագրում չարտացոլել գործող մի շարք որոշումներ ուժը կորցրած ճանաչելու մասին հատվածը, հաշվի առնելով այն հանգամանքը, որ այդպիսի դրույթ առկա է որոշման նախագծի 2-րդ կետով, ինչպես նաև այն, որ «Նորմատիվ իրավական ակտերի մասին» ՀՀ օրենքի 12-րդ հոդվածով համանման պահանջ նախատեսված չէ:
	2. Ընդունվել է:

	2. ՀՀ վարչապետի աշխատակազմի սոցիալական հարցերի վարչություն
	29.09.2025թ.

	
	          N 02/11.7/31645-2025

	Նախագծի վերաբերյալ առկա են հետևյալ դիտարկումները.
     1. Նախագծի վերնագիրը բովանդակային առումով չծանրաբեռնելու նպատակով, առաջարկում ենք քննարկել նախագծի վերնագրում գործող որոշման կոնկրետ կետն ուժը կորցրած ճանաչելու մասին դրույթն արտացոլելու նպատակահարմարության հարցը, հաշվի առնելով այն հանգամանքը, որ այդպիսի դրույթ առկա է որոշման նախագծի 2-րդ կետի 5-րդ ենթակետով, ինչպես նաև այն, որ «Նորմատիվ իրավական ակտերի մասին» օրենքի 12-րդ հոդվածով համանման պահանջ նախատեսված չէ:
	1. Ընդունվել է:

	2. Նախագծի 2-րդ կետի 2-րդ և 3-րդ ենթակետերում նշված Կառավարության որոշումների վերնագրերը խմբագրման կարիք ունեն, մասնավորապես՝
     1) Կառավարության 26.05.2016թ. N 551-Ն որոշման վերնագրում «չափորոշիչները» բառից հետո «՝» նշանը ավելորդ է,
     2) Կառավարության 29.10.2015թ. N 1292-Ն որոշման վերնագրում «նախարարության ենթակայության խնամք և սպասարկում իրականացնող» բառերի փոխարեն պետք է նշվի «նախարարության ենթակայությանը հանձնված խնամք և սպասարկում իրականացնող» բառերը:  
	2. Ընդունվել է:

	3. Նախագծի N 1 հավելվածի վերնագիրը խմբագրման կարիք ունի՝ համապատասխանեցնելով վերջինս նախագծի 1-ին կետի 1-ին ենթակետին:
	3. Ընդունվել է:

	     4. Նախագծի N 1 հավելվածի 1-ին կետով նշվում է, որ սույն հավելվածով կարգավորվում են պետական սոցիալական աջակցության ծրագրերի շրջանակներում երեխաներին խնամքի տրամադրումը ցերեկային կենտրոններում, բնակչության սոցիալական պաշտպանության հաստատություններում կամ ընտանեկան միջավայրին մոտ խնամք տրամադրող կազմակերպություններում, և 4-րդ կետով նշվում է, որ խնամքը տրամադրվում է`
1) ցերեկային կենտրոններում կամ
2) բնակչության սոցիալական պաշտպանության հաստատություններում կամ
3) ընտանեկան միջավայրին մոտ խնամք տրամադրող կազմակերպություններում:
Գտնում ենք, որ լրացուցիչ պարզաբանման կարիք ունի սույն կարգի տարածումը Սոցիալական աջակցության մասին օրենքի (այսուհետ՝ օրենք) 26-րդ հոդվածի 2-րդ մասով նախատեսված խնամքի տրամադրման մյուս վայրերում նախատեսելու հարցը, օրինակ՝ արդյո՞ք սույն կարգը տարածվում է աջակցության կենտրոններում (օրենքի 26-րդ հոդվածի 2-րդ մասի 4-րդ կետ) և եթե ոչ, ապա ինչու՞: 














	4. Ընդունվել է:
Շեշտվել է բացառապես այդ 3 վայրերում խնամքի տրամադրման փաստը, իսկ օրենքի 26-րդ հոդվածում նշված խնամքի այլ ձևերի դեպքում դրանք կարգավորվում են այլ ակտերով և կիրառելի են տարբեր կատեգորիայի անձանց նկատմամբ: Մասնավորապես, ապաստարանում խնամքը տրամադրվելու է ընտանիքում բռնության ենթարկված անձանց և նրանց խնամքի տակ գտնվող անձանց համար «Ընտանեկան և կենցաղային բռնության կանխարգելման և ընտանեկան և կենցաղային բռնության ենթարկված անձանց պաշտպանության մասին» օրենքով նախատեսված հաստատություն, ինչպես նաև մարդկանց թրաֆիքինգի և շահագործման ենթարկված անձանց և նրանց խնամքի տակ գտնվող երեխաների, հատուկ կատեգորիայի զոհերի և նրանց օրինական ներկայացուցիչների համար «Մարդկանց թրաֆիքինգի և շահագործման ենթարկված անձանց նույնացման և աջակցության մասին» օրենքով նախատեսված հաստատություն: Իսկ երեխայի և ընտանիքի աջակցության կենտրոններում խնամքը տրամադրվում է ներառելով ցերեկային խնամքի բաղադրիչ՝ նախատեսված կյանքի դժվարին իրավիճակում հայտնված երեխաների և նրանց ընտանիքների համար, և շուրջօրյա խնամքի բաղադրիչ՝ նախատեսված կյանքի դժվարին իրավիճակում հայտնված երեխաների և նրանց օրինական ներկայացուցիչների համար: Այսինքն, խնամքի տրամադրումը փոխկապակցված է բաղադրիչի բնույթի հետ:

	     5. Նախագծի N 1 հավելվածի մի շարք կետերում նշվում է սոցիալական աշխատողի կողմից կազմված երեխայի անհատական սոցիալական ծրագրի մասին (օրինակ՝ 24-րդ, 75-րդ, 110-րդ, 130-րդ և այլն), մինչդեռ հարկ է նշել, որ օրենքի 3-րդ հոդվածի 1-ին մասով սահմանված են օրենքում օգտագործվող հիմնական հասկացությունները, որտեղ նշվում է անհատական սոցիալական միջամտության ծրագրի (միջամտության ծրագիր), նաև սոցիալական աջակցության ծրագրի մասին և այլն, ըստ այդմ գտնում ենք, որ նախագծում կիրառվող տերմինաբանությունը պետք է համապատասխանեցնել օրենքում տրված սահմանումներին:
	5. Ընդունվել է:

	     6. Նախագծի N 1 հավելվածի 81-րդ կետում նշված է, որ բնակչության սոցիալական պաշտպանության հաստատությունում խնամվող երեխային կարող են այցելել նրա ծնողները կամ միակ ծնողը՝ ծնողական իրավունքից զրկված չլինելու դեպքում, մինչդեռ պարզ չէ, թե ինչ է նախատեսվում ծնողական իրավունքները սահմանափակված լինելու պարագայում ծնողի՝ երեխային տեսակցելու դեպքում: Լրացուցիչ պարզաբանման կարիք ունի, թե ինչպես է գնահատվելու տվյալ կետում նշված անձի ոչ սթափ կամ հակահիգիենիկ վիճակում գտնվելը:



	6. Ընդունվել է: 
Շեշտվել է, որ այցելության սահմանափակումը վերաբերելու է նաև ծնողական իրավունքների սահմանափակման դեպքում էլ, ինչպես նաև շեշտվել է ոչ սթափ կամ հակահիգիենիկ վիճակում գտնվելու ակնհայտ լինելու անհրաժեշտությունը:

	     7. Նախագծի N 1 հավելվածում առկա են խմբագրական բնույթի վրիպակներ, որոնք շտկման կարիք ունեն, մասնավորապես՝
     1) 12-րդ կետում «հավելված 2-ում» բառերից հետո բառ է բաց թողնված, 
     2) 42-րդ կետի 7-րդ ենթակետում`
     - «ե» պարբերությունում առաջարկում ենք «կալանավորումը» բառը փոխարինել «կալանքը» բառով, քանի որ Քրեական դատավարության օրենսգրքի 115-րդ հոդվածի 1-ին մասի համաձայն խափանման միջոցներն են կալանքը և այլընտրանքային խափանման միջոցները, 
     - «ը» պարբերությունում՝ «հայտարարագիրը» բառը փոխարինել «դիմումը» բառով, քանի որ տվյալ պարբերությամբ սահմանված է, որ խնամակալության կամ հոգաբարձության մարմինը ծնողների կամ նրանցից յուրաքանչյուրի կամ միակ ծնողի՝ անհայտ լինելու կամ երեխաների դաստիարակությունից կամ նրանց իրավունքների և լավագույն շահերի պաշտպանությունից խուսափելու ու սույն ենթակետի է. պարբերությամբ սահմանված հայտարարագիրը չներկայացնելու կամ նրանց գտնվելու վայրն անհայտ լինելու դեպքում՝ դրա մասին խնամակալության և հոգաբարձության մարմնի գրավոր հայտարարությունը: Մինչդեռ, «է» պարբերության մեջ խոսվում է ոչ թե «հայտարարագրի», այլ՝ «դիմումի» մասին,
     - «ժ» պարբերությունում Ընտանեկան օրենսգրքին արված հղումն ուղղել,
     3) 57-րդ կետում օգտագործվող «պայթուցիկ սարքեր» բառերն անհրաժեշտ է փոխարինել «պայթեցման սարքեր» բառերով՝ վերջինս համապատասխանեցնելով «Զենքի շրջանառության կարգավորման մասին» օրենքի 2-րդ հոդվածի 29-րդ կետին:
	7. Ընդունվել է:

	8.  Նախագծի N 1 հավելվածի 55-րդ կետում նշվում է, որ ժամը 18.00-ից հետո կամ ոչ աշխատանքային օրերին բնակչության սոցիալական պաշտպանության հաստատություն տեղափոխվելու դեպքում երեխան՝ մինչև տվյալ հաստատության բժշկի կամ համապատասխան բժշկական հաստատության կողմից նրա առողջական վիճակի մասին եզրակացության տրամադրումը, բայց ոչ ավելի, քան երկու օրով, տեղավորվում է հատուկ առանձնացված սենյակում կամ մեկուսարանում: Գտնում ենք, որ «ոչ ավելի, քան երկու օրով» ժամկետը վերանայման կարիք ունի՝ հաշվի առնելով այն, որ կարող է լինել իրավիճակ, երբ երեխան հաստատություն է տեղափոխվել ուրբաթ երեկոյան կամ կարող են լինել 3 ոչ աշխատանքային օրեր: 
	8. Ընդունվել է:

	     9. Լրացուցիչ հիմնավորման կարիք ունի նախագծի 2-րդ կետով ուժը կորցրած ճանաչվող իրավական ակտերի ընտրությունը, արդյո՞ք նախագծի 2-րդ կետում նշված Կառավարության որոշումների կարգավորումներն ամբողջությամբ արտացոլված են կից նախագծում, կամ ներառված են այլ իրավական ակտերում, կամ էլ հիմնավորել վերջիններիս աննպատակահարմարությունը (օրինակ՝ նախագծի 2-րդ կետի 3-րդ ենթակետով նախատեսվում է ուժը կորցրած ճանաչել Կառավարության 29.10.2015թ. N 1292-Ն որոշումը, որով հաստատվում են ԱՍՀ նախարարության ենթակայության խնամք և սպասարկում իրականացնող ՊՈԱԿ-ների հաստիքային միավորների չափորոշիչները, վերջինիս 5-րդ հավելվածով հաստատվում են առանց ծնողական խնամքի մնացած երեխաներին խնամք տրամադրող` բնակչության սոցիալական պաշտպանության ընդհանուր տիպի, իսկ 6-րդ հավելվածով՝ մասնագիտացված հաստատությունների հաստիքային միավորները: Հարց է առաջանում, արդյո՞ք տվյալ իրավական ակտն ուժը կորցրած ճանաչելը խնդիր չի առաջացնի այդ հաստատությունների գործունեության մեջ և այլն): 
















	9. Ընդունվել է:
Նշված որոշումների ուժը կորցրած ճանաչելը պայմանավորված է օրենքի լիազորող նորմերով, և մասնավորապես այն փաստով, որ այդ կարգավորումները չպետք է հաստատվեն ՀՀ կառավարության որոշմամբ, այլ օրենքի 8-րդ հոդվածի 1-ին մասի 14-րդ կետի համաձայն հաստատվելու են ՀՀ աշխատանքի և սոցիալական հարցերի նախարարի կողմից: Այդ իսկ պատճառով որոշման նախագծի 5-րդ կետում հատուկ շեշտվել է, որ սույն որոշման 2-րդ կետի 1-ին, 3-րդ և 4-րդ ենթակետերն ուժի մեջ են մտնում Հայաստանի Հանրապետության աշխատանքի և սոցիալական հարցերի նախարարի «Երեխաներին տրամադրվող խնամքի (բացառությամբ խնամատար ընտանիքներում կամ խնամակալի կամ հոգաբարձուի ընտանիքում իրականացվող խնամքի) տրամադրման նվազագույն չափորոշիչները հաստատելու մասին» հրամանն ուժի մեջ մտնելու պահից:

	     10. Նախագծին կից հիմնավորումը ևս լրամշակման կարիք ունի, օրինակ՝ հիմնավորման 2-րդ կետի 2-րդ պարբերությունում նշված ձևակերպումը ենթակա է խմբագրման:
	10. Ընդունվել է:

	3. Կարգավորման ազդեցության գնահատման վարչություն

	

	
	Էլ․ փոստով

	1. Նախագծի N 1 հավելվածի 9-րդ կետի 6-րդ ենթակետով նախատեսվում է կազմակերպել բնակչության սոցիալական պաշտպանության հաստատության և ընտանեկան միջավայրին մոտ խնամք տրամադրող կազմակերպությունների  շուրջօրյա խնամք ստացող երեխաների համար անձնական մանր ծախսերի իրականացում, ընդ որում ըստ 6-րդ ենթակետի ա) և գ) պարբերությունների՝ ծախսերն իրականացնում են և գումարը տնօրինում են տնօրենի կողմից լիազորված անձի միջոցով: Կարծում ենք, որ այս գործընթացի թափանցիկությունը և նպատակայնությունը պետք է վերահսկելի լինի, ուստի առաջարկում ենք սահմանել ծախսը հիմնավորող փաստաթղթերի և հաշվետվության ներկայացման պահանջ:
	1. Ընդունվել է:

	2. Պարզաբանման կարիք ունի Նախագծի N 1 հավելվածի 40-րդ կետի 2-րդ ենթակետի ա) պարբերությամբ սահմանվող «ճգնաժամային խնամատար ընտանիք» հասկացությունը: 
	2. Ընդունելի է ի գիտություն։

ՀՀ ընտանեկան օրենսգրքի 139-րդ հոդվածը սահմանում է. Խնամատար ընտանիքի տեսակները և խնամատարության ժամկետները:
Այս հոդվածի 1-ին մասը նախատեսում է խնամատար ընտանիքի 4 տեսակ, որոնցից մեկը ճգնաժամայինն է:
Այսպես, 139-րդ հոդվածի 1-ին մասի 2-րդ կետի համաձայն՝ 2) ճգնաժամային խնամատար ընտանիքը, որտեղ երեխայի խնամքը և դաստիարակությունը կազմակերպվում են`
ա. երեխայի ծնողի (այլ օրինական ներկայացուցչի) ծանր հիվանդության դեպքում,
բ. երեխայի ծնողի (այլ օրինական ներկայացուցչի) կալանավորման կամ ազատազրկման դեպքում, եթե պատիժը պայմանականորեն չկիրառելու կամ պատժից պայմանական վաղաժամկետ ազատելու որոշում չի կայացվել,
գ. եթե երեխային պետք է անհապաղ առանձնացնել ծնողից (այլ օրինական ներկայացուցչից) վերջինիս գործողության կամ անգործության հետևանքով երեխայի կյանքին կամ առողջությանն սպառնացող անմիջական վտանգի դեպքում,
դ. եթե տարերային կամ տեխնածին աղետի հետևանքով երեխայի ծնողի (այլ օրինական ներկայացուցչի) համար անհնար է իրականացնել կամ ապահովել երեխայի խնամքն ու դաստիարակությունը,
ե. եթե ծնողը (այլ օրինական ներկայացուցիչը) հոգ չի տանում երեխայի մասին, այդ թվում` չի ապահովում նրա պատշաճ խնամքը և դաստիարակությունը,
զ. ծնողների` միմյանցից առանձին ապրելու դեպքում, եթե ծնողները համաձայնություն ձեռք չեն բերել երեխայի բնակության վայրի կամ տեսակցությունների վերաբերյալ:

Ճգնաժամային խնամատար ընտանիքում  խնամատարությունը կարճաժամկետ է՝ մինչև 1 ամիս, և կազմակերպվում է հրատապության պայմաններում՝ ելնելով երեխայի կարիքներից:


	3.Նախագծի N 1 հավելվածի 99-րդ կետով սահմանվում է, որ ցերեկային կենտրոնում խնամքը տրամադրվում է երեխայի ծնողի կամ այլ օրինական ներկայացուցչի գրավոր դիմումի հիման վրա՝ ցերեկային կենտրոնի նախաձեռնությամբ, խնամակալության և հոգաբարձության մարմնի ուղղորդմամբ կամ Միասնական սոցիալական ծառայության ուղորդմամբ, իսկ 101-րդ կետով սահմավում են դիմումին կցվող փաստաթղթերի (դրանց առկայության դեպքում) ցանկը: Քաղաքացու համար լրացուցիչ գործողություններ և վարչական ծախսեր չառաջացնելու նպատակով առաջարկվում է նշված ցանկից պահանջել միայն երեխայի անձը հաստատող փաստաթուղթը և ընթացիկ առողջական վիճակի մասին բժշկական եզրակացությունը (առկա չլինելու դեպքում), քանի որ խնամք ստացող շահառուները հաշվառված են և նրանց կարգավիճակի մասին տվյալները արդեն իսկ առկա են ուղղորդող կազմակերպության համակարգում, իսկ ցերեկային կենտրոնի նախաձեռնության դեպքում՝ վերջինս կարող է ստանալ դրանք Միասնական սոցիալական ծառայությունից:
	3. Ընդունվել է։

